
YB PUAN GAN PECK CHENG (PENGGARAM)  
SOALAN  12 (A200)  
 
Selain PAWE, apakah langkah dan rancangan negeri di dalam membantu warga 
emas agar kekal aktif dan mampu menyumbang sesuatu kepada komuniti sesuai 
dengan usianya?  
 
JAWAPAN YB PUAN HAJAH  KHAIRIN-NISA BINTI ISMAIL @ MD ON 
 
 
Kerajaan negeri Johor melalui Jabatan Kebajikan Masyarakat Negeri Johor sentiasa 
prihatin dalam menjaga kebajikan golongan warga emas. Malaysia dijangka menjadi 
negara tua pada tahun 2030 apabila penduduk negara ini yang berusia lebih 60 tahun 
merangkumi 15.3 peratus daripada jumlah penduduk negara.  Bagi mendepani situasi 
ini, Jabatan telah menyediakan pelbagai kemudahan jangka masa pendek dan jangka 
masa panjang bagi golongan warga emas.  
 
Antara kemudahan jangka masa pendek yang disediakan termasuklah bantuan 
kewangan iaitu Bantuan Warga Emas (BWE) sebanyak RM500.00 sebulan bagi 
saraan hidup untuk terus tinggal di dalam komuniti. Selain daripada bantuan 
kewangan, Pusat Aktiviti Warga Emas (PAWE) juga disediakan bagi menyediakan 
golongan warga emas tempat bagi menjalankan aktiviti harian dalam komuniti. Ia 
merupakan satu perkhidmatan bercorak pendampingan sosial (reaching out) dan 
pembangunan (developmental) kepada warga emas yang melibatkan kerjasama 
strategik antara KPWKM dengan agensi kerajaan yang lain serta pertubuhan bukan 
kerajaan (NGO).  
 
Sehingga Oktober 2024, Negeri Johor mempunyai 17 buah Pusat Aktiviti Warga Emas 
dengan bilangan ahli berdaftar sebanyak 4136 orang warga emas. Manakala 5 buah 
PAWE Baharu telah diluluskan penubuhan bagi tahun 2024 dan telah selesai kerja-
kerja pembaikan serta penyelenggaraan dan akan mula beroperasi sepenuhnya 
setelah keperluan dan peralatan aktiviti selesai dibekalkan oleh syarikat pembekalan 
yang dilantik.  
 
Bagi perancangan jangka masa panjang, Majlis Penasihat dan Perundingan Warga 
Emas Kebangsaan diwujudkan sebagai suatu mekanisme pelaksanaan dasar 
berkaitan warga emas dan penuaan penduduk. Fungsi Majlis ini adalah untuk 
memastikan pelaksanaan Dasar Warga Emas itu sendiri selain turut berperanan 
menangani isu-isu warga emas dan fenomena penuaan.  
 
Justeru itu, Jawatankuasa Pembangunan Warga Emas Negeri (JPWEN) juga telah 
ditubuhkan bagi menghubungkan pentadbiran persekutuan dan negeri. 
Jawatankuasa-jawatankuasa ini diwujudkan bagi memastikan pelaksanaan dasar 

berjalan dengan lancar di semua peringkat seterusnya memastikan kelestarian 
program dan pemantauan yang lebih teratur.   
 
Selain itu, JKM menerusi semua JKM Negeri  juga melaksanakan Program Citra 
Minda Intergenerasi yang merupakan gabungan program Intergenerasi Warga Emas, 
Kanak-kanak dan Remaja dan Golden Mind Program yang menjadi aktiviti tetap yang 
dilaksanakan di bawah JPWEN sejak tahun 2018. Program ini juga adalah selaras 
dengan strategi kelima yang terkandung dalam Dasar Warga Emas Negara (DWEN) 
iaitu Penglibatan dan Kesepaduan Antara Generasi dengan memberi penekanan 
kepada tindakan-tindakan untuk meningkatkan penglibatan warga emas dalam 
masyarakat pelbagai umur serta mengeratkan hubungan timbal balik antara generasi. 

YB TUAN HAJI AZIZUL BIN BACHOK (TIRAM)  
SOALAN  13 (A36)  
 
Berapakah lokasi Wifi Johor yang ada dalam DUN Tiram. Mohon disenaraikan lokasi-
lokasi tersebut dan apakah perancangan kerajaan negeri dalam menambah lagi lokasi 
Wifi Johor dan meningkatkan lagi kelajuan bandwidth di dalam DUN Tiram dan seluruh 
negeri?  
 
JAWAPAN YB TUAN AZNAN BIN TAMIN 
 
 
Sehingga Ogos 2024, sebanyak 184,657 premis di kawasan DUN Tiram telah 
disediakan dengan infrastruktur gentian optik (FTTH), manakala sebelum 
pelaksanaan Projek JENDELA, terdapat 112,308 sambungan ke premis dengan tahap 
liputan internet mudah alih mencapai 98.78% di kawasan berpenduduk. Projek 
JENDELA memberi fokus utama kepada peningkatan infrastruktur komunikasi sedia 
ada dengan penekanan kepada pelaksanaan teknologi 5G dan pembinaan Point of 
Presence (PoP) bagi memastikan capaian komunikasi yang lebih mantap dan 
menyeluruh di kawasan ini. 
 
Pendekatan pemasangan WiFi Johor yang bermula di kawasan PPR dan bangunan 
kerajaan memberi fokus kepada keperluan golongan sasar terlebih dahulu sebelum 
diperluaskan ke kawasan lain, termasuk DUN Tiram. Untuk setakat November 2024, 
DUN Tiram masih dibawah pemerhatian bagi pemasangan kemudahan WiFi Johor. 
Kerajaan komited memastikan kesaksamaan akses internet bagi semua rakyat, 
termasuk di kawasan ini, melalui perancangan strategik dan pelaburan berterusan 
dalam infrastruktur komunikasi.  
 
Untuk makluman, perkhidmatan internet secara percuma yang dikenali sebagai Johor 
Wifi telah bermula sejak 1 Januari 2016 melalui keputusan Majlis Mesyuarat Kerajaan 
(MMK) Johor pada 15 April 2015 yang telah bersetuju secara dasar bagi pelaksanaan 
perkhidmatan Johor Wifi ini. 
 
Perkhidmatan Johor Wifi menyediakan 201 hotspot di kawasan 10 Pejabat Daerah, 
16 Pihak Berkuasa Tempatan (PBT) dan 13 Projek Perumahan Rakyat (PPR) meliputi 
kawasan bandar dan luar bandar. Kontrak perkhidmatan Johor WiFi ini telah tamat 
pada 30 Jun 2024 dan dikaji semula kebolehlaksanaan, keberkesanan agar 
memenuhi keperluan pengguna, teknologi semasa serta kos pelaksanaan yang lebih 
efisyen.  Sehingga Ogos 2024, sebanyak 184,657 premis di kawasan DUN Tiram telah 
disediakan dengan infrastruktur gentian optik (FTTH), manakala sebelum 
pelaksanaan Projek JENDELA, terdapat 112,308 sambungan ke premis dengan tahap 
liputan internet mudah alih mencapai 98.78% di kawasan berpenduduk. Projek 
JENDELA memberi fokus utama kepada peningkatan infrastruktur komunikasi sedia 
ada dengan penekanan kepada pelaksanaan teknologi 5G dan pembinaan Point of 

Presence (PoP) bagi memastikan capaian komunikasi yang lebih mantap dan 
menyeluruh di kawasan ini. 
 
Ucapan Pembentangan Belanjawan Johor 2024 telah mengumumkan inisiatif Wifi 
Premium Maju Johor dengan fokus untuk menyediakan capaian perkhidmatan internet 
yang lebih pantas secara percuma kepada Bangsa Johor di kemudahan awam, premis 
Kerajaan, kolej dan Projek Perumahan Rakyat berdasarkan kepada jumlah penerima 
manfaat yang ketara (significant). 
 
Wifi Premium Maju Johor ini telah beroperasi sepenuhnya bermula 25 Oktober 2024 
dengan 38 talian 1Gbps dan 25 talian 2 Gbps   

YB DATUK MOHAMAD NAJIB BIN SAMURI (PARIT YAANI)  
SOALAN  14 (A75)  
 
Bagaimana kerajaan negeri dapat membantu membangunkan Rumah Mampu Milik 
Johor (RMMJ) di kawasan Parit Yaani dan Tongkang Pechah?  
 
JAWAPAN YB DATO’ HAJI MOHD. JAFNI BIN MD. SHUKOR 
 
Untuk makluman YB, kerajaan negeri telah mensasarkan sebanyak 30,000 unit rumah 
mampu milik yang perlu disiapkan sehingga tahun 2026. Daripada angka tersebut, 
sebanyak 13,461 unit Rumah Mampu Milik Johor (RMMJ) telah siap dibina dari 2022 
hingga November 2024, termasuk projek di bawah Kerajaan Persekutuan. Tambahan 
1,625 unit sedang dalam proses pembinaan, sementara komitmen untuk membina 
18,836 unit lagi menjelang 2026 sedang dalam pelaksanaan. Ini menunjukkan 
kesungguhan pihak kerajaan dan PKPJ dalam memastikan rakyat mempunyai akses 
kepada rumah mampu milik secara berterusan.  
 
Berdasarkan rekod semasa untuk Daerah Batu Pahat sasaran siap sehingga 2026 
adalah sebanyak 1,737 unit yang mana 
daripada jumlah tersebut, projek yang melibatkan kawasan DUN Parit Yaani adalah 
sebagaimana berikut: 
 
Terdapat 2 projek perumahan yang disasarkan siap sehingga 2026 dengan jumlah 
sebanyak 260 unit: 
 

PROJEK JENIS/UNIT HARGA STATUS 

Bandar Putera 
Indah 

RMMJ B -199  RM 80,000 Telah di 
tawarkan 
2022 

Taman Putera 
Indah 

RMMJ A – 14 RM 42,000  

RMMJ B – 47  RM 80,000  

 
 
Disamping itu melalui Jawatankuasa PDRC juga telah mengikat komitmen pemaju-
pemaju untuk menyediakan RMMJ di daerah Batu Pahat melibatkan 12 buah projek 
yang disasarkan akan siap menjelang tahun 2030 dengan harga jualan diantara RM 
50,000 sehingga RM 250,000 melibatkan 4,597unit.  Perincian projek-projek tersebut 
adalah sebagaimana berikut: 

 Nama Projek / Lokasi  Unit Rumah 
Mampu Milik  

1 PTD 18988, Mukim 
Simpang Kanan 

218 unit 

2 Taman banang Jaya 176 unit 

3  Taman Bukit Indah 328 unit 

4 PTD 3241 Mukim Sri 
Gading 

84 unit 

5 Lot 2303, Mukim Simpang 
Kanan, 

9 unit 
 

6 Taman Evergreen Height 1,204 unit 

7 Lot 1463 & Lot 1465 
Mukim Linau 

243 unit 
 

8 Taman Perbadanan Islam 
Rengit,  Batu Pahat 

57 unit 
 

10 Taman Bukit Perdana I 96 unit 

11 PTD 27883 - 27886, 
Mukim Simpang Kanan , 
Daerah Batu Pahat 

 
 
 
893 unit 

12 Bandar Genting Pura 
Kencana 

1,090 unit 

 
JUMLAH 4,597 unit 

 
Oleh yang demikian warga Parit Yaani dan Tongkah Pecah mempunyai pelbagai 
pilihan sama pembangunan yang berada DUN yang sama ataupun pembangunan lain 
yang berhampiran khususnya pembangunan di dalam daerah Batu Pahat 

YB TUAN HAJI BAHARUDIN BIN MOHAMED TAIB (PERMAS)  
SOALAN  15 (A126)  
 
Apakah usaha kerajaan untuk membantu pembinaan pusat-pusat data iaitu "Data 
Centre" yang menghadapi kekurangan sumber air?  
 
JAWAPAN YB TUAN IR. TS.  MOHAMAD FAZLI BIN MOHAMAD SALLEH 
 
Menjadi komitmen pihak Ranhill SAJ untuk membekalkan air secara holistik, stabil 
serta mencukupi kepada semua pengguna air di negeri Johor berikutan kepesatan 
pembangunan yang berlaku. Ranhill SAJ selaku operator air yang memainkan 
peranan besar dalam memacu kemajuan negeri ini akan sentiasa dengan agenda 
pembangunan negeri. Kami telah merancang pembangunan infrastruktur bekalan air 
baru bagi memenuhi permintaan bekalan air industri Data Centre serta memastikan 
bekalan itu mencukupi dan tidak menjejaskan bekalan pengguna domestik 
sebagaimana berikut : 
 

i. Pembinaan Loji Rawatan Air (LRA) Semangar berkapasiti 50 juta liter 
sehari (jlh) 

ii. Pembinaan LRA Layang 2 Fasa 2 berkapasiti 160jlh 
iii. Pembinaan paip air 1200mm jenis keluli lembut sepanjang 23 kilometer 

dari Semangar ke Bukit Kulai 
iv. Pembinaan rumah pam dan tangki Bukit Kulai 3 berkapasiti 6 juta liter 
v. Pembinaan paip air 1400mm jenis keluli lembut dari Pasir Gudang ke 

Iskandar Puteri 
vi. Perlaksanaan projek rezonning di antara sistem bekalan air LRA Sultan 

Iskandar, LRA Sg. johor dan LRA semangar  

YB CIK LIOW CAI TUNG (JOHOR JAYA)  
SOALAN  16 (A99)  
 
Merujuk kes anjing liar ‘kopi’ yang berlaku baru-baru ini di Terengganu, nyatakan 
usaha Kerajaan Negeri Johor terhadap “ Trap-Neuter-Return” dan rancangan 
melaksanakan di semua PBT Negeri Johor seperti yang dilaksanakan di Negeri Pulau 
Pinang.  
 
JAWAPAN YB DATO’ HAJI MOHD. JAFNI BIN MD. SHUKOR 
 
Inisiatif Trap-Neuter-Return (TNR) telah dimasukkan dalam perancangan jangka 
masa panjang oleh Kerajaan Negeri untuk penyelarasan dari segi perlaksanaan di 
peringkat semua Pihak Berkuasa Tempatan (PBT) Negeri Johor. Satu lawatan ke 
salah sebuah negeri yang telah menggunapakai konsep Trap-Neuter-Return (TNR) 
iaitu Negeri Sembilan bagi mengkaji keberkesanan program tersebut sedang 
dirancang untuk diadakan pada Disember 2024. Lawatan tersebut meliputi aspek 
peruntukan bajet, garis masa perlaksanaan, proses pengurusan anjing dan 
penyediaan dokumentasi bagi lantikan kontraktor. Keberkesanan konsep TNR tidak 
boleh dilihat dalam jangka masa pendek dan memerlukan sekurang-kurangnya 3 
tahun. 
 
Program sebegini juga telah dilaksanakan di Singapura dimana ianya dilancarkan oleh 
Menteri Pembangunan Keluarga dan Masyarakat Singapura pada 10 November 2018. 
Sasaran program ini adalah untuk memandulkan lebih 70% anjing terbiar dalam 
tempoh 5 tahun dan ditanggung sepenuhnya oleh pihak kerajaan. 
 
Beberapa PBT telah mengambil langkah proaktif dalam menggunapakai kaedah TNR. 
Sebagai contoh, Majlis Bandaraya Johor Bahru telah melaksanakan program kembiri 
anjing liar di kawasan MBJB bersama Iskandar Malaysia Social Hero dan Vet partners 
pada 29 dan 30 Oktober 2024. Melalui program yang telah dijalankan, MBJB telah 
mengkimbiri 199 ekor anjing liar di kawasan MBJB dan memberikan rawatan-rawatan 
lain (vaccine, deworming and tick prevention) kepada anjing-anjing tersebut. Anjing 
tersebut juga telah diserahkan kepada NGO bagi tujuan penjagaan di kawasan-
kawasan yang sesuai dan tidak menimbulkan kacau ganggu awam . Program ini akan 
dijalankan sebanyak 5 kali dengan anggaran sebanyak 1000 ekor anjing liar yang 
akan dikembirikan bagi tahun 2024 dan 2025 oleh pihak NGO dan klinik veterinar. 
Untuk rekod sehingga bulan Oktober 2024 sahaja sebanyak 599 ekor anjing liar yang 
telah diserahkan oleh MBJB kepada NGO bagi tujuan penjagaan oleh NGO terlibat. 
 
Selain itu, bagi menyelesaikan isu anjing terbiar ini pihak MBJB telah memasukkan 
kerja-kerja membina dan menyiapkan pusat tahanan haiwan di Jalan Tahana, Tampoi, 
Johor di dalam cadangan pelaksanaan projek berimpak tinggi MBJB bagi tahun 2025. 
Pusat tahanan tersebut akan menempatkan 6 jenis haiwan termasuk anjing, kucing, 
ayam, lembu, kambing, dan kuda dengan peruntukan sebanyak RM6 juta dan 

dijangka akan dibangunkan dalam tempoh 12 bulan. Di peringkat negeri Johor, 
sebanyak 10 PBT telah menyediakan paun bagi penempatan anjing sementara 
mengikut Garis Panduan yang dikeluarkan oleh pihak KPKT. 

YB DATO'  JEFRIDIN BIN ATAN (KUKUP)  
SOALAN  17 (A48)  
 
Apakah status terkini serta tindakan yang di ambil untuk membaik pulih hakisan pantai 
di sepanjang persisiran pantai Kampung Rimba Terjun yang sudah menghampiri 
kawasan perumahan penduduk kampung?  
 
JAWAPAN YB TUAN IR. TS.  MOHAMAD FAZLI BIN MOHAMAD SALLEH 
 
 
Kerajaan negeri melalui Jabatan Pengairan dan Saliran Negeri Johor sentiasa 
memantau keadaan hakisan pantai di kawasan pantai Rimba Terjun dan telah 
mengambil tindakan memohon peruntukan bagi kerja-kerja pembaikan dan kawalan 
hakisan jangka pendek dan jangka panjang. 
 
Untuk tindakan jangka pendek, pihak jabatan telah menyenarai kerja-kerja kawalan 
hakisan di kawasan tersebut di bawah peruntukan Pembangunan Negeri Rancangan 
Johor Lima Tahun bagi tahun 2025. Kaedah kawalan hakisan yang dicadangkan 
adalah pembinaan struktur lapis lindung batu (rock revetment) sepanjang 100 meter 
dengan anggaran kos RM1.5 juta. Pelaksanaan projek adalah tertakluk kepada 
kelulusan peruntukan. 
 
Bagi tindakan jangka panjang pula, permohonan projek di dalam rolling plan 4 (RP4) 
RMKe-12 telah dikemukakan dengan kos RM 5.6 juta bagi pembinaan struktur lapis 
lindung (rock revetment) sepanjang 1,500 meter. Walaubagaimanapun, projek 
tersebut tidak diluluskan untuk pelaksanaan. 
 
Sehubungan dengan itu, Jabatan Pengairan dan Saliran Negeri Johor akan 
mengemukakan semula projek ini di dalam permohonan RMKe-13. 

YB PUAN HAJAH  HASRUNIZAH BINTI HASSAN (PULAI SEBATANG)  
SOALAN  18 (A119)  
 
Adakah Kerajaan Negeri Johor bercadang mewujudkan Hub STEM di Johor.  
 
JAWAPAN YB TUAN AZNAN BIN TAMIN 
 
Jabatan Pendidikan Negeri Johor (JPN Johor) sentiasa berusaha secara berterusan 
dalam memastikan penyediaan Hab STEM di lokasi-lokasi yang sesuai bagi keperluan 
sekolah dan komuniti. Perkara ini penting bagi memastikan murid-murid berpeluang 
belajar secara hands-on dengan selesa, kondusif dan dapat mengaplikasi dan 
merasai sendiri secara fizikal terhadap pembelajaran dengan lebih baik. 
 
Untuk makluman Ahli Yang Berhormat, Kerajaan Negeri Johor memang sedang 
meningkatkan inisiatif STEM (Sains, Teknologi, Kejuruteraan, dan Matematik) dalam 
sistem pendidikannya. Baru-baru ini, Johor memperkenalkan projek Sekolah Rintis 
Bangsa Johor di beberapa sekolah rendah dan menengah untuk mendukung 
pembangunan bakat dalam bidang ini. Program ini bertujuan untuk menghasilkan 
tenaga kerja mahir bagi menyokong industri yang berkembang di Johor, khususnya 
dalam zon ekonomi khas Johor-Singapura (JS-SEZ). Tumpuan juga diberikan kepada 
pelaksanaan modul TVET bagi mengurangkan ketidakpadanan bakat di negeri 
tersebut. 
 
Perancangan ini turut melibatkan peningkatan program pendidikan STEM di peringkat 
sekolah menengah, dengan peratusan pelajar yang memilih bidang ini semakin 
meningkat. Dengan sokongan daripada institusi pendidikan dan kerjasama industri, 
Johor dijangka mampu menyediakan tenaga kerja STEM yang sesuai dengan 
keperluan ekonomi yang semakin maju di rantau ini. 
 
Kerajaan Negeri Johor telah merancang inisiatif STEM secara komprehensif untuk 
meningkatkan pendidikan dan tenaga kerja mahir dalam bidang Sains, Teknologi, 
Kejuruteraan, dan Matematik di negeri ini. Antara strategi utama yang diambil ialah 
projek Sekolah Rintis Bangsa Johor di beberapa sekolah, seperti yang diumumkan 
oleh YAB Menteri Besar Johor di Belanjawan 2025. Inisiatif ini dimulakan dengan 
melibatkan dua sekolah rendah dan dua sekolah menengah bagi mendalami 
pengajaran STEM dan memperkukuh tahap penguasaan bahasa Inggeris. Tujuan 
utama program ini adalah untuk melatih generasi muda bagi memenuhi keperluan 
ekonomi berteknologi tinggi, terutama di Zon Ekonomi Khas Johor-Singapura (JS-
SEZ) 
 
Pada masa kini, kemudahan pembelajaran STEM secara hands-on boleh didapati di 
Petrosains Playsmart Johor Bahru yang berada di Perbadanan Perpustakaan Awam 
Johor, Jalan Yahya Awal, Johor Bahru. Petrosains PlaySmart Johor Bahru adalah 
pusat satelit Petrosains yang berfungsi untuk memperluaskan pengalaman 

pembelajaran sains di luar Kuala Lumpur, menjadikan sains lebih mudah diakses oleh 
komuniti setempat. Pusat ini menawarkan pelbagai pameran interaktif, demonstrasi 
sains secara langsung, dan aktiviti berdasarkan STEM (Sains, Teknologi, 
Kejuruteraan, dan Matematik) yang menarik minat semua peringkat umur, termasuk 
kanak-kanak dan pelajar dewasa. 
 
Antara kemudahan utama di PlaySmart Johor Bahru termasuk "Maker Studio," di 
mana pengunjung boleh mencipta projek kecil menggunakan peralatan terkini seperti 
pencetak 3D dan alat asas bagi pembelajaran praktikal. Program hands-on ini 
menggalakkan kreativiti dan pemahaman praktikal tentang konsep sains dan 
kejuruteraan, yang sesuai untuk mereka yang berminat dalam aktiviti reka cipta dan 
inovasi. 
 
Selain itu, PlaySmart juga menganjurkan demonstrasi seperti eksperimen yang 
melibatkan cecair mudah terbakar, di mana pengunjung bukan sahaja melihat 
fenomena sains tetapi turut berpeluang berinteraksi dengan instruktur yang 
menjelaskan prinsip sains disebalik setiap eksperimen. Program dan pameran di sini 
bertujuan meningkatkan literasi STEM dalam komuniti serta menyediakan platform 
pembelajaran secara tidak formal yang menyeronokkan dan mendidik. 
 
Untuk makluman Ahli Yang Berhormat, Inisiatif STEM di Johor juga menunjukkan hasil 
positif melalui peningkatan pendaftaran pelajar aliran STEM di peringkat menengah. 
Peningkatan enrolmen ini adalah hasil kerjasama dengan Kementerian Pendidikan 
Malaysia (KPM) dan sokongan daripada Yayasan Petronas dalam program-program 
khusus seperti Program Duta Guru. Berdasarkan data Julai 2024 yang diperolehi dari 
Bahagian Perancangan dan Penyelidikan Dasar Pendidikan (BPPDP) KPM, sebanyak 
49.7% pelajar tingkatan empat di Johor telah memilih aliran STEM, Sasaran kerajaan 
negeri adalah untuk mencapai 60% enrolmen pelajar STEM menjelang 2028, selari 
dengan Dasar Sains, Teknologi, dan Inovasi Negara 2021-2030 dan Pelan Induk 
Perindustrian Baharu 2030 
 
Justeru, bagi meningkatkan murid-murid Johor mengambil bidang STEM di peringkat 
menengah atas, JPN Johor akan mengemukakan permohonan pembinaan Hub 
STEM khusus untuk kegunaan sekolah-sekolah dan masyarakat setempat di setiap 
daerah dalam negeri Johor bagi memastikan tiada warga Johor yang ketinggalan 
dalam perubahan arus pendidikan teknologi dan digital masa kini. 

YB PUAN NG KOR SIM (JEMENTAH)  
SOALAN  19 (A4)  
 
Setakat Oktober 2024, berapakah sekolah telah melaksanakan  pembelajaran 
berkaitan 'coding' di dalam DUN Jementah?  
 
JAWAPAN YB TUAN AZNAN BIN TAMIN 
 
Jabatan Pendidikan Negeri Johor (JPN Johor) sentiasa berusaha secara berterusan 
dalam memastikan murid di negeri Johor dapat berpengetahuan serta berkemahiran  
berkaitan coding atau pengaturcaraan. Semua sekolah di negeri Johor melaksanakan 
pembelajaran berkaitan coding atau pengaturcaraan.  
 
Untuk makluman Ahli Yang Berhormat, coding atau pengaturcaraan ada di ajar untuk 
mata pelajaran Reka Bentuk dan Teknologi bagi semua sekolah rendah dan sekolah 
menengah tidak terkecuali untuk daerah Segamat.  Bagi sekolah rendah, 
pengaturcaraan diajar untuk murid tahun 4, 5 dan 6.  Bagi Tahun 4, pengaturcaraan 
diajar di bab 5 iaitu topik Reka Bentuk Pengaturcaraan (Pengenalan Asas Reka 
Bentuk Pengaturcaraan). Tahun 5 pula pengaturcaraan di ajar pada bab 3 iaitu topik 
Reka Bentuk Pengaturcaraan (Asas Reka Bentuk Pengaturcaraan).  Bagi tahun 6 
pula, pengaturcaraan diajar di bab 2 untuk topik Reka Bentuk Pengaturcaraan 
(Pengenalan Asas Sistem Robotik).  
 
Di sekolah menengah pula, tajuk pengaturcaraan juga diajar untuk murid tingkatan 2 
dan tingkatan 3.  Bagi tingkatan 2, pengaturcaraan diajar di bab 2 iaitu topik Reka 
Bentuk Elektronik.  Untuk tingkatan 3 pula, pengaturcaraan diajar pada bab 1 iaitu 
topik Reka bentuk Mekatronik dan bab 2 pula ialah topik Pembangunan Produk.  
 
Untuk makluman Ahli Yang Berhormat, berdasarkan data JPN Johor pada Jun 2024, 
terdapat 1193 buah sekolah rendah dan menengah di negeri Johor.  85 buah sekolah 
kebangsaan dan sekolah jenis kebangsaan serta 25 buah sekolah menengah berada 
di daerah Segamat.  26 buah sekolah rendah dan menengah terletak di DUN 
Jementah (17 buah sekolah kebangsaan/sekolah jenis kebangsaan dan 9 buah 
sekolah menengah). Kesemua guru sekolah di negeri Johor telah diberikan 
bengkel/kursus bagi peningkatan kemahiran guru RBT berkaitan tajuk 
pengaturcaraan untuk pengajaran PDP di bilik darjah.  
 
Antara bengkel yang diadakan ialah  Bengkel Kerja Pembangunan Pengaturcaraan 
Tahun 4 Mata Pelajaran Reka Bentuk Dan Teknologi Sekolah Rendah Negeri Johor 
2024, Bengkel Kerja Pembangunan Pengaturcaraan Tahun 6 Mata Pelajaran Reka 
Bentuk Dan Teknologi Sekolah Rendah Negeri Johor Tahun 2024  dan Bengkel 
Pemantapan Pedagogi Mata Pelajaran Reka Bentuk Teknologi Tahun 6. Bengkel 
Pemantapan Pedagogi Mata Pelajaran Reka Bentuk Teknologi Tahun 6 telah 
dijalankan di SJK(C) Li Chi pada 1 Oktober 2024 untuk semua guru sekolah 

kebangsaan/sekolah jenis kebangsaan di daerah Segamat. Seramai 17 orang guru 
merupakan guru di DUN Jementah. Bengkel ini bertujuan untuk meningkatKan kualiti 
guru dan peningkatan  PDP (Pengajaran dan Pembelajaran) guru RBT (Reka Bentuk 
dan Teknologi) terutamanya di dalam bidang pengaturcaraan di negeri Johor.  
 
Berdasarkan maklumat di atas, ini menunjukkan semua sekolah di DUN Jementah 
iaitu sebanyak 17 buah sekolah rendah dan 9 buah sekolah menengah mengamalkan 
serta melaksanakan pembelajaran berasaskan coding atau pengaturcaraan. 
 
JPN Johor komited bagi mengenal pasti keperluan serta bimbingan yang diperlukan 
oleh guru bagi peningkatan kemahiran guru supaya dapat diaplikasikan di dalam bilik 
darjah semasa PDP di dalam kelas.  JPN Johor juga komited untuk memastikan 
pembelajaran berkaitan coding dilaksanakan di semua sekolah di negeri Johor 
khususnya di DUN Jementah.  

YB TUAN HAHASRIN BIN HASHIM (PANTI)  
SOALAN  20 (A102)  
 
Bagaimanakah kerajaan negeri mengurus dan menangani konflik hidupan liar seperti 
serangan gajah dan kemunculan harimau di negeri Johor?  
 
JAWAPAN YB TUAN LING TIAN SOON 
 
 
Untuk makluman Ahli Yang Berhormat, Aduan Gajah yang diterima sehingga Oktober 
2024 adalah sebanyak 216 aduan, dimana 94 aduan di daerah Kluang, 56 aduan di 
daerah Kota Tinggi, 45 aduan di daerah Mersing, 15 aduan daripada di Segamat dan 
6 aduan di Daerah Batu Pahat. Bagi tahun 2024 sehingga Oktober sebanyak 10 
operasi tangkap pindah gajah yang telah dilakukan melibatkan translokasi 9 ekor 
gajah, 5 daripadanya dari daerah Kluang dan selebihnya dari daerah Mersing dan 
Kota Tinggi. 
 
Kerajaan Negeri melalui Jabatan Perlindungan Hidupan Liar dan Taman Negara 
(PERHILITAN) Semenanjung Malaysia mengambil berat ke atas masalah hidupan 
liar. Kerajaan Negeri Juga telah menubuhkan Jawatankuasa “Task Force” Konflik 
Hidupan Liar dengan tujuan membincang isu konflik hidupan liar dan tindakan-
tindakan yang perlu diambil dalam mengurangkan isu ini. 
 
Jawatankuasa Task Force Konflik Hidupan Liar juga menetapkan strategi jangka 
masa pendek, sederhana dan panjang. Antara tindakan-tindakan yang sedang dan 
telah dilaksanakan adalah seperti: 
 
i. Menetapkan operasi translokasi bagi tahun ini sebanyak 10 ekor bagi gajah-

gajah yang terkeluar dari kumpulan di kawasan-kawasan hotspot. 
ii. Perolehan 5 kolar satelit dan pemasangan kolar satelit bagi memantau 

pergerakan gajah di daerah seperti Kluang, Kota Tinggi dan Mersing. 
iii. Pembangunan Halangan Fizikal (16km) di sempadan Hutan Simpan Panti dan 

Santuari Gajah Johor (JES) bagi melindungi dan mengurangkan konflik 
hidupan liar di 1. Kg. Lukut, 2. Kg. Temenin, 3. Batu Empat, 4. Kg. Paya Lebar, 
5. Kg. Bkt. Lintang, 6. Kg. Sepak Hilir/Hulu, 7. Kg. Bkt. Samsu, 8. LGM Pelepah 
dan 9. LGM Permatang. 

iv. Mengaktifkan semula Akaun Amanah Gajah supaya projek pembangunan 
Food Bank Gajah dapat dibangunkan dengan dana yang mencukupi disamping 
dapat dilaksanakan secara CSR dengan badan-badan korporat dan agensi 
bukan kerajaan. 

v. Pembangunan Sumber Kemudahan Pelawat Fasa ii dengan kos sebanyak RM 
11.3 juta bagi menyediakan peluang aktiviti berasaskan eko-pelancongan. 

vi. Kerjasama strategik melalui program CSR bersama pihak peladangan. 
Sebagai contoh, pilot projek Food Bank Gajah dengan kerjasama Ladang 

Landak (Ladang sawit KLK Malaysia) di Kluang Johor, merupakan ladang 
pertama di negeri ini yang menyambut baik cadangan ini dan telah mewujudkan 
satu kawasan dari ladang mereka sebagai kawasan Food Bank bagi kumpulan 
gajah liar (ID Taman Negeri).  

vii. Selain itu, sebanyak 21 lokasi pembinaan Food Bank  telah dicadangkan di 
sepanjang jajaran koridor gajah yang berhampiran dengan ladang dan hutan. 
Kerajaan negeri berharap dan menggalakkan agar ladang-ladang yang 
bersempadan dengan jajaran koridor Gajah dapat turut serta dalam usaha ini 
melalui program CSR. 

viii. Melalui Inisiatif Bantuan Kerugian Harta Benda Dan Tanaman Akibat Serangan 
Hidupan Liar (BKHT), Kerajaan juga telah menyalurkan bantuan ini kepada 52 
pemohon yang terkesan dengan jumlah bantuan keseluruhan sebanyak RM 
201 ribu. 

ix. Kerjasama bersama NGO sebagai contoh Modul Komuniti Felcra Sg. Ara yang 
dikendalikan oleh NGO (Earthworm Foundation). Modul komuniti ini bertujuan 
untuk membantu pekebun kecil yang terjejas dengan konflik hidupan liar. 
Kerjasama ini bertujuan untuk memperkasakan pekebun kecil mengurus 
kawasan bernilai biodiversiti tinggi dan hidup harmoni dengan hidupan liar. 

 
Yang Berhormat, bagi spesies harimau pula, 
 
Aduan harimau yang diterima sehingga Oktober 2024 adalah sebanyak 33 aduan, 
dimana 7 daripadanya tidak berasas. Tindakan yang telah diambil pada tahun ini 
adalah meliputi siasatan lapangan dan tindakan kawalan. Tindakan pemasangan 
perangkap harimau ditiga lokasi telah dilakukan untuk mengawal ancaman. Selain itu, 
Jabatan PERHILITAN juga telah melaksanakan program pelepasan spesies mangsa 
di zon konflik bagi meredakan keadaan dan menambah sumber makanan bagi 
spesies harimau.  
 
Kawalan rondaan dan khidmat nasihat dikawasan konflik harimau dijalankan dari 
semasa ke semasa. Di peringkat lapangan, pemasangan perangkap kamera telah 
dilakukan terutama di kawasan konflik manusia - harimau bagi mendapatkan 
maklumat individu harimau belang, pola pergerakan dan kawasan keliaran. 
 
Jabatan PERHILITAN Negeri Johor dengan kerjasama Jabatan Perkhidmatan 
Veterinar Negeri Johor juga telah membangunkan Garis Panduan Pengurusan 
Penternakan Ruminan di Kawasan Hotspot Konflik Manusia-Harimau Negeri Johor. 
Garis panduan ini adalah sebagai panduan kepada penternak atau ladang yang 
mempunyai ternakan dalam lingkungan 5 kilometer radius daripada sempadan hutan 
yang dikategorikan sebagai zon konflik spesies kucing besar seperti Harimau Belang, 
Harimau Kumbang dan Harimau Dahan. 
 
Pengurusan konflik manusia – hidupan liar bukan sahaja diperingkat agensi, namun 
ianya harus diperluas diperingkat komuniti. Oleh yang demikian, Jabatan 

PERHILITAN Negeri Johor bersama – sama dengan pihak NGO iaitu Wildlife 
Conservation Society (WCS) dan Earthworm Foundation telah melaksanakan 
pelbagai program community engagement berkenaan konflik manusia – hidupan liar 
seperti ceramah keselamatan, mitigasi konflik (penggunaan pagar siren) serta 
membangunkan modul pengurusan tindakan awal konflik. 
 
Dikesempatan ini, Jawatankuasa Kesihatan dan Alam Sekitar, ingin mengucapkan 
terima kasih kepada semua anggota Jabatan PERHILITAN negeri Johor, khususnya 
para Renjer PERHILITAN yang bertungkus lumus tanpa mengira waktu dalam 
mengawal dan mengekalkan keseimbangan populasi hidupan liar di negeri Johor.  

YB PUAN NG KOR SIM (JEMENTAH)  
SOALAN  21 (A3)  
 
Diminta bilangan lampu solar yang diluluskan dalam kawasan Daerah Segamat? Dan 
berapakah peratus selesai dipasang setakat 31/10/2024?  
 
JAWAPAN YB DATO’ HAJI MOHD. JAFNI BIN MD. SHUKOR 
 
Terdapat beberapa agensi yang menyelenggara lampu jalan, antaranya adalah Pihak 
Berkuasa Tempatan (PBT) bagi jalan milik PBT, Jabatan Kerja Raya (JKR) bagi jalan 
protokol, Kementerian Kemajuan Desa dan Wilayah (KKDW) bagi lampu jalan 
kampung dan juga pemaju bagi lampu-lampu di jalan yang masih belum diserahkan. 
Sejajar dengan program Kejiranan Hijau di peringkat PBT, terdapat inisiatif bagi 
pemasangan lampu solar dan pemaju juga disyaratkan untuk menyediakan lampu 
jalan jenis solar bagi setiap permohonan pembangunan.  
 
Terdapat 66 unit lampu solar yang telah siap dipasang di kawasan Majlis Perbandaran 
Segamat (MPS). Lantikan kontraktor telah dibuat oleh pihak MPS pada awal 
November tahun ini bagi pemasangan tambahan lampu solar dan dalam proses bagi 
penyediaan kerja-kerja pemasangan oleh kontraktor yang dilantik. 

YB TUAN NG YAK HOWE (BENTAYAN)  
SOALAN  22 (A56)  
 
Adakah teknologi garisan jalan bercahaya dalam gelap atau glow in the dark memberi 
kesan positif dengan pengurangan kadar kemalangan di jalan-jalan yang telah dinaik 
taraf?   
 
JAWAPAN YB TUAN IR. TS.  MOHAMAD FAZLI BIN MOHAMAD SALLEH 
 
Dari sudut pandang dan pemerhatian di tapak setelah melaksanakan kerja-kerja 
garisan jalan bercahaya dalam gelap (GIDP) ini, tidak begitu memberikan kesan yang 
terbaik untuk mengurangkan kadar kemalangan pada waktu malam atau cuaca gelap. 
Fungsi garisan jalan adalah untuk memberi panduan kepada pengguna jalan raya dan 
membantu pencahayaan secara pantulan daripada cahaya lampu kenderaan untuk 
melihat panduan garisan jalan terutama ketika waktu malam atau gelap. 
 
Walau bagaimanapun, GIDP ini berfungsi atau bercahaya hanya ketika suasana 
gelap. Sekiranya lampu kenderaan dipasang, cahaya dari GIDP ini tidak berkesan 
apabila terdapat cahaya dari lampu kenderaan. Garisan jalan yang biasa digunakan 
seperti kaedah AWT atau Thermoplastik adalah lebih berkesan dan menjimatkan kos. 

YB PUAN HAJAH ALWIYAH BINTI TALIB (ENDAU)  
SOALAN  23 (A105)  
 
Kebelakangan ini isu monyet bukan sahaja berlaku di kawasan luar bandar akan tetapi 
kacau ganggu hiawan ini juga berlaku di kawasan bandar. Apakah tindakan kerajaan 
dalam menangani masalah kacau ganggu ini terutamanya di kawasan Mersing 
Kanan?  
 
JAWAPAN YB TUAN LING TIAN SOON 
 
Aduan kera atau monyet di negeri Johor pada tahun 2024 sehingga Oktober adalah 
sebanyak 941 aduan. Sebanyak 7257 individu kera bagi keseluruhan negeri Johor 
pada tahun ini telah diuruskan. Bagi daerah Mersing, sebanyak 30 aduan baru yang 
dicatatkan. Untuk makluman, tindakan kawalan yang telah dilakukan oleh Pejabat 
PERHILITAN Daerah Mersing sehingga Oktober 2024 adalah sebanyak 764 tindakan 
bagi spesies kera. Sebanyak 1748 individu kera telah diuruskan di Daerah Mersing. 
 
Bagi kawasan Mersing Kanan sebanyak 9 aduan baru yang diterima dan Tindakan 
yang telah dijalankan sebanyak 346 tindakan melibatkan sebanyak 693 individu di 
kawasan Mersing Kanan. 
 
Buat masa ini, kaedah yang dilaksanakan dibawah tindakan ini adalah seperti berikut: 
 

i. Pemasangan perangkap, dimana ia diletakkan dikawasan yang aduan yang 
bermasalah.  

ii. Operasi pembasmian musuh tanaman, dimana pihak Jabatan PERHILITAN 
menjalankan operasi mencari dan melupuskan hidupan liar mencetuskan 
konflik.  

iii. Program perangkap komuniti dimana, komuniti menguruskan perangkap yang 
terdapat di kawasan mereka dan bekerjasama dengan Jabatan PERHILITAN 
dalam memaklumkan kehadiran hidupan liar di kawasan mereka.  

 
Bagi menambah baik pengurusan spesies Primate ini, Jabatan PERHILITAN telah 
memohon peruntukan bagi bekalan Perangkap Baharu pada tahun hadapan. Dengan 
adanya pertambahan perangkap ini kadar pusingan perangkap dapat dipercepatkan 
seterusnya aduan juga dapat diambil tindakan dengan kadar segera. 

YB TUAN EE CHIN LI (TANGKAK)  
SOALAN  24 (A161)  
 
Apakah perancangan kerajaan negeri dalam membasmi masalah tumbangnya pokok 
yang berisiko dan berusia pada waktu ribut hujan supaya tidak mengakibatkan 
kemalangan jiwa dan kerosakan harta benda.  
 
JAWAPAN YB DATO’ HAJI MOHD. JAFNI BIN MD. SHUKOR 
 
 
Di peringkat Pihak Berkuasa Tempatan (PBT) negeri Johor, pelbagai langkah telah 
diambil untuk mengelakkan kejadian pokok tumbang. Contohnya, Majlis Bandaraya 
Johor Bahru (MBJB) mempunyai lantikan 15 zon kontrak untuk menyelesaikan aduan 
awam dan jadual penyelenggaraan sebagaimana yang dirancang. Kontraktor juga 
telah dilatih bagi memastikan kriteria pokok bahaya diuruskan dengan kadar segera. 
Lantikan kontrak selama 2 tahun untuk tahun semasa telah hampir tamat dan lantikan 
baru dijangka pada awal Disember 2024 untuk 2 tahun selanjutnya. 
 
Manakala, Majlis Bandaraya Iskandar Puteri (MBIP) juga telah melantik Arborist yang 
bertauliah bagi membantu dalam proses pemeriksaan kesihatan dan penilaian pokok. 
Majlis Bandaraya Iskandar Puteri (MBIP) turut berhasrat dan mengesyorkan dalam 
melahirkan kakitangan yang berpotensi bagi mendapatkan pentauliahan sebagai 
Arborist mengikut standard International Society of Arboriculture (ISA). Inisiatif ini 
secara tidak langsung memberi gambaran bahawa pihak Majlis Bandaraya Iskandar 
Puteri (MBIP) bertindak serius dan proaktif dalam menjaga keselamatan awam dan 
juga kelestarian bandar. Pihak Jabatan juga telah melantik sejumlah 16 kontraktor 
bagi menjalankan kerja-kerja penyelenggaraan dan sentiasa siap siaga bagi tindakan 
kerja-kerja kecemasan seperti pokok tumbang.   
 
Bagi selenggaraan pokok besar yang berusia (melalui saiz fizikal), penyelenggaraan 
berkala telah dilaksanakan bagi memastikan keselamatan dan kestabilan pokok 
tersebut. Antara kaedah yang dilaksanakan adalah dengan membuat pemangkasan 
dahan (crown thinning) di mana dahan-dahan akan dikurangkan bagi memudahkan 
laluan angin. Kanopi yang terlalu padat dan menghalang angin akan mewujudkan ‘sail 
effect’ ketika angin kuat dan menyebabkan kelemahan pada pangkal pokok sehingga 
menyebabkan pokok tumbang. Pokok-pokok yang telah dikenalpasti memberi risiko 
bahaya terhadap keselamatan awam, kaedah tebang dan lupus antara yang telah 
dilaksanakan di kebanyakan kawasan bagi mengelakkan kemalangan jiwa dan impak 
terhadap harta benda di kawasan sekitar.  
 
PBT akan sentiasa memantau dari masa ke semasa dan memberi tindakan segera 
terhadap aduan yang diterima bagi memastikan keselamatan awam terpelihara dari 
faktor luar jangka yang mendatang. Kajian inventori pokok berisiko juga perlu 
dilakukan bagi memastikan pokok yang berada di tempat awam dalam keadaan baik 

dan sihat. Sebagai contoh, Majlis Daerah Tangkak (MDT) mengenalpasti pokok-pokok 
yang berisiko untuk ditebang dan pokok-pokok tersebut akan dibuat penggantian 
dengan pokok yang lebih sesuai. Penilaian oleh Pakar Aborist yang bertauliah perlu 
dilaksanakan terhadap pokok-pokok yang berisiko. 

YB DATO’ ZULKURNAIN BIN HAJI KAMISAN (SRI MEDAN)  
SOALAN  25 (A149)  
 
Adakah kerajaan negeri Johor mempunyai perancangan bagi menjadikan daerah Batu 
Pahat sebagai daerah berbudaya terutama di kawasan DUN Sri Medan?  
 
JAWAPAN YB TUAN RAVEN KUMAR A/L KRISHNASAMY 
 
 
Kerajaan Negeri Johor akan merangka strategi bagi penjenamaan identiti setiap 
daerah di negeri Johor dalam aspek seni dan budaya negeri Johor. Maka, sesi 
townhall bersama Majlis Kebudayaan Negeri Johor dan Majlis Kebudayaan Daerah 
akan dilaksanakan mengenalpasti impak serta inisiatif yang terbaik bagi identiti 
budaya ini dengan mengambilkira kearifan tempatan serta aktiviti komuniti yang 
bergiat secara aktif disetiap daerah. Kerajaan Negeri Johor sedia maklum bahawa 
daerah Batu Pahat terutamanya merupakan diantara daerah yang mempunyai antara 
penggiat seni yang ramai dinegeri Johor seperti zapin, kompang, kuda kepang, 
barongan, hamdolok dan lain-lain lagi.  
 
Oleh itu, kaedah yang jelas perlu dikenalpasti antaranya adalah menempatkan wakil 
penggerak dan penyelaras daerah yang dapat memberikan fokus dalam aspek 
pemantauan dan penyelarasan aktiviti budaya di setiap daerah. Maka, melalui Majlis 
Kebudayaan Negeri Johor penggerak atau penyelaras daerah ini yang akan 
membantu menyelaraskan aktiviti serta produk kebudayaan setiap daerah 
terutamanya daerah Batu Pahat, DUN Sri Medan. Namun, Kerajaan Negeri Johor 
akan mengambilkira kepentingan semua prinsip dan skop setiap daerah secara adil 
dan saksama supaya tiada daerah yang tercicir daripada penjenamaan serta identiti 
daerah ynag berbudaya dengan mengambilkira elemen seni dan budaya yang unik 
disetiap daerah. 
 
Berikut adalah kearifan tempatan yang telah dikenalpasti bagi setiap daerah di negeri 
Johor melalui pelbagai aspek dan perspektif budaya, adat, makanan, serta kehidupan 
masyarakat pelbagai kaum dinegeri Johor. 
 

a) KOTA TINGGI 
 
Sejarah :  
Kota Tinggi berasal daripada nama kota-kota yang dibina di atas kawasan tinggi di 
tebing Sungai Johor. Pembinaan kota tersebut adalah bertujuan untuk menangkis 
serangan Portugis dan Acheh yang berusaha hendak melenyapkan Kesultanan 
Melayu Empayar Johor-Riau pada abad 16 dan 19. Mengikut sejarah, terdapat 7 buah  
kota pertahanan atau pusat pemerintahan Sultan-Sultan Johor  yang terletak di 
sepanjang persisiran Sungai Johor iaitu Kota Kara (1528), Kota Sayong (1536), Kota 
Batu, Johor Lama, (1540), Kota Seluyut (1564), Kota Batu Sawar (1587), Kota Tauhid 

(1623), dan Kota Panchor (1699). Sejarawan tempatan bersetuju bahawa dengan 
mengambil nama sempena pembinaan kota-kota pertahanan yang semuanya di tanah 
tinggi itu membuatkan nama Kota Tinggi menjadi nama daerah ini sehingga kini. 
 
Lagenda :  
Badang adalah cerita mitos terkenal di Temasek (Singapura) dan menjadi hikayat 
sejak kewujudan Kerajaan Johor Lama. Dilahirkan di Kampung Sayong, sebuah 
kawasan berhampiran Kota Tinggi dan merupakan seorang hamba abdi. Badang 
dikatakan menjadi kuat selepas memakan muntah hantu. Antara kekuatannya ialah 
memecahkan batu dan mengangkat para yang diduduk ramai orang. Makamnya 
terletak di Kepulauan Riau, Indonesia. 
 
Pusara Si Bongkok di Tanjung Belungkur 
Kisah Si Bongkok seorang yang cacat telah dianggap lanun kerana kegiatannya yang 
merampas barang dagangan orang Inggeris. Si Bongkok merupakan penyokong 
Sultan Ali yang terpaksa menyerahkan Johor kecuali Kesang kepada Temenggung 
Daeng Ibrahim melalui Perjanjian 10 Mac 1855. 
 
Makanan :  
Hidangan makanan yang istimewa dan pelbagai jenis antara yang telah menggamit 
kehadiran pengunjung ke daerah ini. Enam jenis hidangan ini diakui istimewa dan 
jarang ada di daerah-daerah lain. Belangkas Mahkota paling gah bagi daerah ini dan 
menjadi tumpuan penggemarnya setiap hari. Nasi Ayam Baser dan Sup Haji Daud 
pula adalah dua nama yang sudah terkenal sejak tahun-tahun 1990-an. Bagi 
penggemar makanan laut, hidangan Udang Kara Sungai Rengit dan Siput Gonggong 
Teluk Sengat tidak akan terlepas menjadi pilihan mereka. Untuk hidangan sarapan 
pagi, pilihan pelbagai jenis Lempeng Kampung Makam semakin popular dan menjadi 
pilihan penduduk. 
 

b) MUAR  
 
Sejarah :  
Secara umumnya, Muar berasal daripada perkataan muara, sebuah sungai yang 
bersejarah di kawasan itu iaitu Sungai Muar. Pendapat lain mengatakan bahawa Muar 
itu diambil daripada perkataan muara yang dalam bahasa Sunda bermaksud ‘kuala 
sungai yang luas’. Pada zaman dahulu, terdapat ramai pedagang dari Sumatera 
datang ke pantai barat Semenanjung Tanah Melayu. Mereka datang ke kuala yang 
terbuka luas lantas menamakan Sungai Muara. Bagi memudahkan sebutan Sungai 
Muara, mereka menyebut ‘Muar’ sahaja.  
 
Bandar Muar digelar sebagai Bandar Maharani oleh Almarhum DYMM Sultan Abu 
Bakar ketika merasmikan Bandar Muar pada 12 Ogos 1887 sempena dengan nama 
gelaran isteri baginda iaitu Almarhumah DYMM Sultanah Fatimah. Pada 24 November 

2012, DYMM Sultan Ibrahim telah mengisytiharkan Bandar Muar sebagai Bandar 
Maharani Bandar Diraja. 
 
Lagenda :  
Lembing Awang Pulang Ke Dayang ,sebuah lagenda tempatan Muar yang 
mengisahkan tentang peristiwa berdarah membabitkan cinta tiga segi antara Awang, 
Dayang dan Bachok sekitar tahun 1776. Disebabkan lembing yang meragut 99 nyawa 
itu diserahkan kepada Dayang, maka tragedi itu disebut sebagai Lembing Awang 
Pulang ke Dayang. Kesemua mangsa dikebumikan di dalam kubur besar di kebun 
terletak di Parit Raja dan digelar Makam 99. 
 
Makanan :  
Antara makanan menarik yang boleh didapati di Muar ialah asam pedas, mee 
bandung pelbagai perencah, satay pagi dan ikan bakar.  
 

c) TANGKAK 
 
Sejarah :  
Tangkak berasal dari perkataan ‘tang merangkak’ bermaksud perbuatan “datang 
merangkak” yang dilakukan oleh peneroka iaitu Long Mahmud bersama 7 saudaranya 
yang naik ke tebing Sungai Tangkak menuju Bukit Tambak.  
 
Pada tahun 1855, Tangkak terletak di bawah wilayah Kesang iaitu di bawah 
pemerintahan Sultan Ali. Namun begitu, selepas kemangkatan Sultan Ali pada tahun 
1877, Temenggung Abu Bakar Seri Maharaja menyatukan semula wilayah Kesang di 
dalam Johor. 
 
Lagenda :  
Mengikut lagenda, Gunung Ledang didiami oleh seorang puteri yang sangat cantik 
paras rupa sehingga menyebabkan Sultan Mahmud Syah terpesona dan berhasrat 
untuk meminangnya. Namun peminangan itu tidak berjaya kerana terdapat syarat-
syarat yang dikenakan oleh Puteri Gunung Ledang iaitu sebuah jambatan emas yang 
dibina dari istana Melaka hingga ke puncak Gunung Ledang, sebuah jambatan perak 
yang dibina dari puncak Gunung Ledang hingga ke istana Melaka, 7 dulang hati 
nyamuk, 7 dulang hati kuman, 7 tempayan air mata anak dara, 7 tempayan air pinang 
muda dan semangkuk darah Raja Muda. 
 
Makanan :  
Antara makanan yang terkenal di Tangkak ialah kuih gandos, wajik, ayam ungkep dan 
acar rampai. 

d) KULAI  

 
Sejarah :  
Terdapat pelbagai versi asal-usul nama Kulai. Kulai pada tahun 1920, pada awalnya 
lebih dikenali sebagai Gui Lai bermaksud kedatangan kura-kura. Menurut sejarah 
turun temurun, Kulai mendapat namanya berdasarkan peristiwa apabila tibanya 
musim hujan kedua-dua belah Sungai Kulai pastinya dilanda banjir dan akibatnya 
berpuluh ekor kura-kura akan muncul di tebing dan bergerak ke pekan. Peristiwa 
banjir ini juga menyebabkan masyarakat Hainan turut memanggilnya sebagai Gui Lai. 
Bukti nama Gui Lai boleh dilihat pada sebuah papan nama yang ditulis dalam bahasa 
cina di stesen Kereta api di Kulai. Namun, kerana kesukaran untuk menulis nama Gui 
Lai dalam bahasa cina maka namanya di tukar ke Kulai, dan ini terus kekal sehingga 
kini. Sebelum tahun 1890 iaitu pada permulaan pada Kulai dibuka asalnya dari Sungai 
Kulai yang menjadi nadi untuk penduduk tempatan memudahkan para pertaninya 
untuk membajak tanaman dan menyenangkan kerja mereka.Ketika itu, pembukaan 
Xin Jie Chang (Pekan Baru) oleh Encik Tan Yook Fong, pentadbir di kawasan itu (juga 
dikenali sebagai Gan Zhu ) adalah antara orang yang paling awal datang ke Kulai.  
 
Ada juga yang mengatakan ia berasal daripada perkataan ‘Tengku Lai’ yang dipanggil 
oleh masyarakat tempatan membawa maksud ‘Tengku datang’ untuk mengutip cukai 
dan berburu.   
 
Sejak Kulai dibuka, kejadian kebakaran telah berlaku sebanyak 6 kali. Namun, ini telah 
menjadikan bangunan-bangunan yang dibina semula semakin kukuh, moden dan 
cantik. Ini mengindahkan lagi Pekan Kulai yang sedia ada setiap kali berlakunya 
kebakaran 
 
Makanan :  
Antara makanan terkenal di daerah Kulai ialah Nasi Lemak Wak Kentut, Kuih 
Penderam 
 

e) PONTIAN 
 
Sejarah :  
Pontian dahulunya dikenali sebagai Kukup. Nama Pontian muncul apabila lanun-
lanun menjadikan kuala sungai di kawasan tersebut sebagai ‘tempat perhentian’ yang 
kemudiannya di sebut secara ringkas oleh masyarakat menjadi ‘Pontian’. Pontian 
bukan sahaja menjadi kawasan perhentian lanun-lanun malah turut menjadi tempat 
perhentian perahu-perahu nelayan serta tongkang-tongkang dari Sumatera sejak 
dahulu lagi. Muara sungai yang dijadikan tempat berhenti ini  terdiri daripada dua kuala 
sungai iaitu ‘kuala perhentian besar’ dan ‘kuala perhentian kecil’ yang kemudiannya 
dikenali sebagai Pontian Besar dan Pontian Kecil. Daerah Pontian merupakan daerah 

yang paling kecil di negeri Johor dan daerah ini bersempadan dengan beberapa 
daerah lain. 
 
Makanan :  
Pontian terkenal dengan makanan orang Bugis seperti lepat lui dan burasak yang 
enak dimakan bersama terubuk sardin. 
 

f) BATU PAHAT  
 
Sejarah : 
Menurut Sejarah Melayu (Sulalatus Salatin) karya Tun Sri Lanang, nama Batu Pahat 
diambil bersempena dengan kisah tentera-tentera Siam yang diketuai oleh Panglima 
Awi Di Chu memahat batu untuk mencari air minuman di Pantai Minyak Beku. Pahatan 
yang dibuat oleh tentera Siam ini akhirnya menghasilkan satu takungan air dikenali 
sebagai Perigi Batu Pahat. Tentera Siam pada ketika itu sedang dalam persediaan 
untuk menyerang Melaka pada tahun 1456. Dikatakan semenjak itulah ramai pelayar 
akan singgah di takungan air tersebut sehingga akhirnya takungan air tersebut diberi 
nama Perigi Batu Pahat.  
 
Menurut Hikayat Abdullah pula, nama Batu Pahat adalah berkaitan dengan kegiatan 
orang-orang Portugis yang memahat bongkah-bongkah batu untuk mendirikan Kota 
A Famosa di Melaka pada abad ke-14 dahulu.  
 
Kedudukan Daerah Batu Pahat terletak di sebelah barat menghadap Selat Melaka. Di 
sebelah utara, daerah ini bersempadan dengan Daerah Muar manakala di sebelah 
Selatan daerah ini bersempadan dengan Daerah Pontian dan di sebelah timur pula 
daerah ini bersempadan dengan Daerah Kluang serta Segamat.  
 
Lagenda :  
Puteri Gunung Banang dikatakan adinda kepada Puteri Gunung Ledang yang 
mempunyai 7 saudara yang berasal dari Jawa. 
 
Dalam Hikayat Malim Dagang diceritakan bahawa Puteri Pahang meminta agar Sultan 
Acheh yang menyerang Johor tidak memusnahkan Gunung Banang kerana dikatakan 
terdapat makam tiga orang wali yang suci.  
 
Gunung Banang yang terletak di pinggir bandar Batu Pahat dengan puncak setinggi 
432.38 meter dari paras laut. 
 
Makanan :  
Antara makanan daerah Batu Pahat yang wajib dicuba ialah nasi beriyani dan mi 
racun 

g) MERSING  

 
Sejarah : 
Mersing diambil namanya bersempena dengan nama pokok Mersinga atau Mesinga. 
Pokok ini mempunyai nama saintifiknya iaitu Carallia Brachiata. Pokok ini seakan 
sama dengan pokok Merpuing yang banyak tumbuh di kawasan pantai laut. Pokok ini 
juga unik kerana apabila ditiup angin daripada Laut China Selatan, pokok-pokok ini 
akan menghasilkan bunyi yang gemersik atau mersik. Kemudian, daripada perkataan 
Mersinga inilah lama kelamaannya orang Melayu menyebut secara ringkas dengan 
perkataan Mersing sahaja sehingga ke hari ini.  
 
Daerah Mersing terletak di sebelah timur menghadap Laut China Selatan di samping 
bersempadan dengan Daerah Kota Tinggi dibahagian selatan, di utara pula 
bersempadan dengan negeri Pahang manakala di barat bersempadan dengan 
Daerah Kluang dan Segamat. 
 
Makanan :  
Hidangan istimewa bagi daerah Mersing ialah keropok lekor, nasi dagang,  
 

h) KLUANG  
 
Sejarah : 
Kluang mendapat nama pada asalnya berdasarkan spesies kelawar besar yang hidup 
dan terbang pada waktu malam hari untuk mencari makanan terutamanya buah-
buahan yang dikenali sebagai Keluang atau Malayan Flying Fox (Fteropus Vampyrus 
Linnaeus). Ada sebuah cerita mengisahkan bahawa terdapat banyak sekali jumlah 
binatang yang menyerang kebun buah-buahan sehingga memanggil dukun untuk 
menghalaunya. Kluang mula dibuka secara rasminya pada tahun 1910 oleh Kapten 
Ahmad. Lokasinya yang terletak di bahagian tengah atau di panggil “Growth Centre” 
di negeri Johor yang bersempadan dengan Daerah Segamat, Batu Pahat, Mersing, 
Kota Tinggi, Johor Bahru dan Pontian yang bermula dari tebing Sungai Mengkibol dan 
Sungai Melantai yang menjadi sistem saliran yang  terpenting disana. 
Makanan :  
Antara makanan yang menarik hati pengunjung ke Kluang ialah karipap nanas dan 
burung puyuh.  
 

i) JOHOR BAHRU  
 
Sejarah :  
Nama asal Johor Bahru ialah Iskandar Puteri dan mempunyai kaitan dengan 
perjanjian diantara Temenggung Daeng Ibrahim dan Sultan Ali pada 10 Mac 1855 dan 
telah ditukarkan namanya menjadi Johor Bahru pada tahun 1866 oleh Temenggung 
Abu Bakar. Ia dinamakan Johor Bahru kerana ada nya Johor Lama di Kota Tinggi. 

Lokasi Daerah Johor Bahru ini terletak di selatan negeri Johor bersempadan dengan 
daerah Pontian, Kota Tinggi, Kulai dan Selat Tebrau yang memisahkan dengan 
Singapura. 
 
Lagenda :  
Puteri Mayang Selida merupakan seorang permaisuri Sultan Abdul Jalil Shah III 
(1623-1642).  Iskandar Puteri iaitu pusat pentadbiran Johor sebelum menjadi Johor 
Bahru dikatakan berasal dari nama Puteri Mayang Selida.   
 
Makanan :  
Antara hidangan yang wajib dicuba ketika di Johor Bahru ialah mee rebus dan kacang 
pol.  
 

j) SEGAMAT  
 
Sejarah :  
Segamat berasal dari peristiwa Bendahara Paduka Tuan yang tepok telah berundur 
ke Johor setelah kejatuhan Melaka ke tangan Portugis pada tahun 1511 berhenti 
berehat di satu lubuk sungai dan meminum air sungai tersebut lalu berkata “Segar 
amat badanku ini” yang telah disingkatkan menjadi Segamat. Lokasi daerah Segamat 
bersempadan dengan Negeri Sembilan, Pahang, manakala di sebelah utara Mersing 
terdapat Muar, Tangkak dan Kluang.   
 
Lagenda :  
Kisah lagenda Sumpahan Malim Deman. Raja Malim Deman yang menyukai Puteri 
Santan Bertapis telah dibawa lari oleh Putera Kayangan. Kegagalan Malim Deman 
mencari Puteri tersebut membuat baginda bersumpah bahawa Segamat akan 
mengalami banjir besar sehingga menjumpai puteri tersebut. 
 
Makanan :  
Antara menu yang disarankan ketika di Segamat adalah Baung Asam Rebus, Udang 
Galah Masak Lemak dan Soto Jawa. 

YB TUAN MUSZAIDE BIN MAKMOR (SEDILI) 
SOALAN  26 (A63)  
 
Di FELDA ada GPW, di kampung ada KUNITA, FELCRA ada WADIRA. Mohon 
perkongsian, apakah pelan rancangan pembangunan dari aspek kerjaya, usahawan, 
pembangunan sahsiah, kemajuan kendiri yang telah dan akan dilaksanakan bagi 
memberi keserataan serta kebersamaan dalam strategi membina kemampanan 
persatuan wanita.  
 
 
JAWAPAN YB PUAN HAJAH  KHAIRIN-NISA BINTI ISMAIL @ MD ON 
 
Kerajaan negeri sentiasa mengambil berat akan hal golongan rentan khususnya 
Wanita. Oleh itu, Pejabat Pembangunan Wanita Negeri Johor (PPWNJ) menjalankan 
fungsi untuk memperkasakan wanita tanpa mengira pangkat dan latar belakang dan 
telah melaksanakan pelbagai program kemahiran dengan menggalakkan mereka 
menceburi bidang keusahawanan dan seterusnya mampu untuk menjana 
pendapatan.  
 
Tumpuan diberi kepada inisiatif berlandaskan kerangka program wanita (Ekonomi, 
Selamat, Sejahtera dan Kepimpinan) dalam usaha memperkasakan wanita di negara 
ini. Inisiatif ini menyediakan peluang kemahiran, pengukuhan kewangan, mengangkat 
kepentingan aspek keseimbangan serta mencapai usaha mencapai kesaksamaan 
dan kepimpinan kendiri. Selain itu, sokongan berbentuk Kursus Kemahiran juga 
memberi peluang untuk wanita menjana pendapatan. Antara program yang telah 
dilaksanakan sepanjang tahun 2023 hingga 2024 adalah bertumpu kepada empat (4) 
kluster utama iaitu Wanita & Ekonomi, Wanita Selamat, Wanita Sejahtera dan Wanita 
& Kepimpinan. 
 
Di bawah kluster Wanita dan Ekonomi, telah dilaksanakan Program Pembangunan 
Kapasiti yang merangkumi program-program Advokasi Penjanaan Pendapatan, 
Ekonomi dan Kemahiran serta Literasi Kewangan bagi membantu golongan wanita 
termasuk ibu tunggal. Selain itu, Program Advokasi Menggalakkan Penglibatan 
Wanita dalam STEM & IT juga turut disediakan.  
 
Program ini dilaksanakan dalam kumpulan yang kecil dan berbentuk kursus / bengkel 
seperti kursus-kursus kemahiran, pengurusan kewangan, kursus-kursus digital yang 
bersesuaian dengan kehendak kumpulan sasar setempat melalui penubuhan Laman 
Wanita (LaWa) yang terletak di Muar sejak tahun 2012 dan Pusat Aktiviti Wanita yang 
akan beroperasi di PPWNJ baharu di Kompleks Penyayang Kempas. 
 
Selain itu, Program Ekonomi Pembangunan Mampan (OMEGA), Program Penjanaan 
Pendapatan Wanita (WEJANA) dan WeBridge juga merupakan platform bimbingan 
kepada wanita yang ingin menjana pendapatan melalui keusahawanan dan ingin 

memantapkan pengetahuan untuk menjalankan perniagaan selain membantu 
menghubungkan usahawan wanita kepada lebih banyak platform peluasan 
perniagaan. Kementerian Pembangunan Wanita, Keluarga dan Masyarakat melalui 
Jabatan Pembangunan Wanita juga sedang menyemak semula Dasar Wanita Negara 
dan Pelan Tindakan Pembangunan Wanita sedia ada agar selari dengan evolusi 
peranan wanita dan perkembangan isu semasa. 

YB PUAN NG KOR SIM (JEMENTAH)  
SOALAN  27 (A1)  
 
Berapakah klinik kesihatan kelas 2 dan kelas 3 dalam DUN Jementah?  
 
JAWAPAN YB TUAN LING TIAN SOON 
 
Di dalam DUN Jementah tiada infrastruktur Klinik Kesihatan Jenis 2 atau 3. Walau 
bagaimanapun terdapat 2 buah fasiliti kesihatan primer iaitu Klinik Kesihatan 
Jementah dan Klinik Kesihatan Batu Anam. Kedua-dua buah Klinik Kesihatan ini 
berfungsi di bangunan lama yang berusia lebih dari 50 tahun dan dikategorikan 
sebagai Jenis 4 berdasarkan kedatangan harian pesakit. 

YB TUAN HAJI ABDUL AZIZ BIN TALIB (MAHARANI)  
SOALAN  28 (A30)  
 
Adakah pihak kerajaan mempunyai perancangan untuk menaik-taraf pelebaran jalan 
raya di Jalan Joned dan Jalan Sri Tanjung disebabkan kesesakan lalu-lintas kerana 
pertambahan pengguna jalan raya dan pertambahan taman-taman perumahan sekitar 
jalan-jalan tersebut.  
 
JAWAPAN YB TUAN IR. TS.  MOHAMAD FAZLI BIN MOHAMAD SALLEH 
 
Pada ketika ini, perancangan bagi menaiktaraf dan melebarkan jalan raya di Jalan 
Joned dan Jalan Sri Tanjung bukan keutamaan JKR Muar kerana melalui perhatian 
dan penyelenggaraan berkala, belum ada keperluan mendesak untuk melebarkan 
jalan tersebut. Sekiranya terdapat pembangunan taman-taman di kawasan tersebut 
keperluan untuk melebarkan persimpangan telah disyaratkan dalam permohonan 
RSD. Walau bagaimanapun, pejabat ini akan terus memantau aliran trafik di jalan-
jalan tersebut untuk perancangan pada masa akan datang, bergantung kepada kajian 
trafik kenderaan yang menggunakan jalan tersebut. 

YB DATUK MOHAMAD NAJIB BIN SAMURI (PARIT YAANI)  
SOALAN  29 (A76)  
 
Dibawah Program Rancangan Johor Lima Tahun (RJ5T) JKR Johor, bagaimana 
kerajaan negeri dapat merealisasikan Projek Menaiktaraf Jalan Tongkang Pechah ke 
Bukit Pasir (J13) daripada 2 lorong kepada 4 lorong dalam masa lima(5) tahun ini?
  
JAWAPAN YB TUAN IR. TS.  MOHAMAD FAZLI BIN MOHAMAD SALLEH 
 
Kerajaan Negeri melalui Jabatan Kerja Raya sememangnya mempunyai banyak 
perancangan untuk menaiktaraf jalan di seluruh Negeri Johor. Dibawah Program 
Rancangan Johor Lima Tahun (RJ5T), salah satu projek terlibat adalah Projek 
Menaiktaraf Jalan Bukit Pasir /Tongkang Pechah (J13) Daripada 2 Lorong Kepada 4 
Lorong  Daripada Jambatan Sg. Simpang Kanan Sehingga Jalan Tan Swee Hoe 
(J204)  Batu Pahat, Johor. Projek ini masih belum dapat dilaksanakan disebabkan 
oleh kekangan kewangan kerajaan negeri bagi menyiapkan projek-projek pembinaan 
sedia ada yang sedang berjalan. Namun begitu, sudah pasti projek-projek ini akan 
sentiasa dibawah perhatian dan penilaian kerajaan negeri untuk dilaksanakan. 

YB TUAN HAJI SELAMAT BIN TAKIM (SUNGAI BALANG)  
SOALAN  30 (A142)  
 
Adakah kerajaan bercadang untuk membina jalan raya Barat-Timur di kawasan utara 
Johor yang menghubungkan terus Daerah Muar dengan Daerah Mersing tanpa perlu 
lagi turun ke Daerah Kluang, yang saya percaya akan memberikan impak positif yang 
besar pada masa akan datang? 
 
JAWAPAN YB TUAN IR. TS.  MOHAMAD FAZLI BIN MOHAMAD SALLEH 
 
Kerajaan Negeri mengambil maklum atas cadangan daripada Yang Berhormat.  
Walau bagaimanapun, belum ada sebarang kajian yang terperinci dibuat di peringkat 
negeri dan juga di persekutuan bagi laluan tersebut. Ini kerana level of service (LOS) 
jalan sedia ada FT50 menunjukkan tiada keperluan untuk pembinaan jalan 
penghubung yang baru. 


